
هاوژیــن یەكێــك لــە یاریزانــە بەتواناكانی یاریی تۆپی ســەرمێزە لە شــاری ســلێمانی و لەگــەڵ یانەی ئافرۆدێت 
چەندیــن ئەنجامــی باشــی بەدەســتهێناوە. جگــە لــە یانــەی ئەفرۆدێت-یــش بۆ هیــچ یانەیەكی دیكەی وەرزشــی 
یاری نەكردووە، بەڵام لە پاڵ یاریی تۆپی ســەرمێز، یاریی شمشێربازیشــی لەگەڵ یانەكەی ئەنجامداوە، ئێســتاش 
وەكو یاریزان و سەرپەرشــتیاری تۆپی ســەرمێزی یانەكەی كاردەكات، ناوبراو لەدایكبووی ســاڵی 1989ی شــاری 
ســلێمانییە و دەرچــووی كۆلێــژی پــەروەردەی وەرزشــییە و ناوبژیوانــی هەریــەك لە یارییەكانــی مەلەوانی و تۆپی 
ســەرمێز و تۆپی بالە و ن یشــان شــكێن و چەندین یاری دیكەی كردووە، ئێمەش لە نزیكەوە چەند پرســیارێكمان 

ئاراستەی كرد، ئەویش بەمجۆرە وەڵامی پڕسیارەكانی گۆڤاری گوڵان-ی دایەوە.

دیمانە: كارزان كانەبی

* چــۆن بــوو خــۆت لــە نێو دنیای یاریی تێنســی ســەرمێزت 
دۆزییەوە؟

-هــەر لــە قۆناغــی خوێندنــی ســەرەتاییمەوە خولیــای وەرزش 
بــووم، رۆژبــە رۆژ لــەلام گەورەتر دەبوو. بەتایبەتی خولیای من 
بــۆ یاریــی تۆپی ســەرمێز لــە قوتابخانەكانەوە دەســتی پێكرد و 

سوودی زیاترم لەم یارییە بینی.
* ئاستی یاریی تۆپی سەرمێز لە كوردستان چۆن دەبینی؟

- تاڕادەیەك لەم ئاســتە بەرزەی نابینم كە یاریزانان تواناكانی 
خۆیــان تێــدا ببیننــەوە، بۆیە ســاڵانە خول كەم بەڕێــوە دەچێت و 
یاریزانانیش ناتوانن تواناكانی خۆیان بە تەواوی تێدا ببیننەوە.

* هەســت ناكــەی بەهۆی كەمیــی كردنــەوەی پاڵەوانێتی لە 
ئاستی كچان وەكو پێویست نییە؟

- بەهــۆی كەمیــی كردنــەوەی پاڵەوانێتی تۆپی ســەرمێز بۆ 
ئاســتی كچــان وای كــردووە كــە ئاســتی كچان بە شــێوەیەكی 
بەرچــاو نەبێــت، جگە لەوەش كچە یاریزانانی كەمە ئەم یارییە 
لە هەندێك لە شــارەكانی كوردســتان، شاری سلێمانیش خاوەنی 
چەندین یاریزانی بەتوانایە لەسەر ئاستی كوردستان و عێراق.

* بە بۆچوونی تۆ چی بكرێت باشە بۆ باشتربوونی رەوشی 
ئەم یارییە؟

- پێم باشە گرنگی زیاتر بدرێت بە بواری وەرزشی ئافرەتان 
بــە گشــتی و یاریــی تۆپی ســەرمێز بە تایبەتــی، چونكە ئەم 
یارییــە تاڕادەیــەك زۆر لــە كوردســتاندا پشــتگوێ خــراوە هەم 
لــە لایەنــی راگەیاندنەوە هەم لەلایەن بەرپرســانی وەرزشــی ئەم 
یارییەوە، بۆیە ئەگەر بمانەوێ ئاســتی ئەم یارییە بەرزبوونەوە 
بەخۆیــەوە ببینــێ، دەبێــت بــەر لــە هەمــوو شــتێك پاڵەوانێتیی 
زیاتــر و گرنگیــی زیاتر بــەم یارییە بدرێت، جگە لە كردنەوەی 

قوتابخانەی پێگەیاندنی یاریزانان بە بەردەوامی.
* وەكــو یاریزانێــك گرفتــی ئــەم یارییــە زیاتــر لــە چیــدا 

دەبینی؟
-گرفتی ئەم یارییە وەكو ســەرجەم یارییەكانی دیكە تووشی 
خراپیــی بــاری ئابــووری یانــەكان بــووە، هەروەهــا نەكردنەوەی 
یەكــەی مەشــقی بــە چەنــد مانگێــك پێــش دەســت پێكردنــی 
پاڵەوانێیەتییەكە، كەمیی كەل و پەلی و ئامرازی پێشــكەوتوو 
تایبــەت بــەم یارییــە لە كوردســتان، ئەمانە هەمــووی گرفتن، 

جگە لە هۆڵی تایبەت بە مەشقەكان.

* بەرنامەت بۆ داهاتووی خۆت چییە؟
-بەرنامــەم ئەوەیــە لــە داهاتوودا باشــتر لە ئێســتادا گرنگی 
بــە مەشــق و راهێنانەكانــم بــدەم بــە شــێوەیەكی ئەكادیمیانەتر 
و بتوانیــن خزمەتــی زیاتــر بــەم یارییە بكەین لەســەر ئاســتی 

كوردستان.
* خەونی وەرزشیت لە ژیانی یاریزانیت چییە؟

و  گەورەتــر  هەنــگاوی  كــە  ئەوەیــە  ئاواتــم  و  خــەون   -
ســەركەوتووانەتر بنێــم بــەرەو دنیــای وەرزش و تواناكانــم زیاتر 

بكەم تا دەگاتە ئاستی جیهانی.
* جگــە لــە یاریــزان، سەرپەرشــتیاری تیپەكەشــی، ئایــا 

دۆزینەوەی یاریزانان كارێكی زەحمەت بووە؟
-دۆزینەوەی یاریزانان بۆ ئەم جۆرە یارییە تا رادەیەك سەختە 
بەتایبەتی دۆزینەوەی یاریزانانی كچ، چونكە پێویستە هەر لە 

تەمەنێكی منداڵییەوە ئامادەی بكەیت بۆ ئەم جۆرە یارییە.
* بەهیــوای ئــەوە نیــت هەڵبــژاردەی كوردســتان لــە یاریی 

تۆپی سەرمێز دابمەزرێ تۆش یەكێك لە یاریزانانی بیت؟
- بێگومان بەهیوای ئەوەم هەڵبژاردەی كوردستان بۆ یاریی 
تۆپی سەرمێز دابمەزرێ و منیش یەكێك بم لە یاریزانانی ئەم 
هەڵبژاردەیــە و بــە ئــاڵای كوردســتان بە درێســی هەڵبژاردەكە 

بەشداری پاڵەوانێتییەكی گەورەی جیهانی بكەم.
* خانەوادەكەت تا چەند هاوكارتن بۆ وەرزشكردن؟

-خانەوادەكــەم گەورەتریــن پاڵپشــت و هاوكارم بــوون بۆ بەرەو 
پێشبردنی ژیانی وەرزشیم.

* هیچ یانەیەك داوای گرێبەستی لێ نەكردوویت؟
-بەهــۆی كەمیــی گرنگیدانــی یانــە وەرزشــییەكان بــۆ ئەم 
یارییە، تائێستا بە شێوەیەكی راستەوخۆ داوای گرێبەستم لێ 

نەكراوە، بەڵام بە شێوەی ناڕاستەوخۆ هەبووە.
*پێشنیارت بۆ لایەنی بەرپرسی وەرزشی چییە؟

- پێشنیارم بۆ لایەنی بەرپرسی وەرزشی لە كوردستاندا تەنیا 
گرنگیدانە بە جۆری چالاكییەكانی وەرزشی بە پێی سەنگ 

و قورسایی جۆری یارییەكە.
* لە كۆتاییدا دەتەوێ باسی چی بكەیت؟

-بــە هیــوای باشــبوونی ئاســتی وەرزشــم لە كوردســتاندا بە 
گشتی لە ناو یانەكاندا بەتایبەتی، سوپاسی گۆڤاری گوڵان 
دەكــەم بــۆ بەردەوامیــی خزمــەت كردنــی بــە هەمــوو چیــن و 

توێژەكانی وەرزش، ئەمەش كارێكی گەورەیە.

ئەنچیلۆتی: 
ئەگەری گەڕانەوەم هەیە بۆ 
ریزەكانی یانەی ریال مەدرید

هازارد: 
هیچ كێشەیەكم لەگەڵ مۆرینهۆ 

نییە
كارلــۆ ئەنچلۆتــی، لە وەرزی رابــردوو دا لە ریزەكانی یانەی 
ریال مەدرید دور خرایەوە و رافا بێنیتز بوو بە شوێنگرەوەی ئەو 
راهێنــەرە ئیتالیە.لــە دوای ئــەو شكســتە گەورەیەی كە یانەی 
شــاهانە لە بەرامبەر یانە كەتەلۆنیەكە دا تووشــی هات ئێســتا 
میدیا وەرزشــیەكانی ولاتی ئیســپانیا باس لەوە دەكەن ئەگەری 
ئــەوە هەیــە جارێكی دیكە ئەنچیلۆتی پەیوەنــدی بە ریزەكانی 
یانــەی ریال مەدریــدەوە بكاتەوە. ئەنچیلۆتــی لە كۆنگرەیەكی 
رۆژنامەوانیدا رەتی نەكردوە كە ئەگەری گەڕانەوەی دوبارەی 
بۆ ریزەكانی یانەی شاهانە هەست پێ دەكرێت و دەڵێت: راستە 
یانــەی ریــال مەدریــد لە نێو یاریگای ســانتیاگۆبێرنابیۆ دا لە 
بەرامبــەر ركابــەری دێرینی خۆی تووشــی شكســتێكی گەورە 
بــوو بــەڵام هێشــتا یــاری زۆری مــاوە و ئــەو یانەیــە دەتوانێــت 
قەرەبووی ئەو شكستە بكاتەوە و جیا لەو بابەتەش ریال مەدرید 
بە یانەیەك دۆڕا كە لە ئێستا دا ئاستێكی زۆر بەرز پێشكەش 
دەكات. هەروەها ئەو راهێنەرە لە بارەی گەڕانەوەی بۆ 
ریزەكانــی یانــەی ریــال مەدرید وتی: مــن بڕیارم 
دابــوو بــۆ یــەك ســاڵ پشــوو بــدەم زۆر یانــەی 
پێوەندیــان پێــوە كردومە كە بچمــە ریزەكانیان و 
ئەركــی راهێنانیان لە ئەســتۆ بگرم بەڵام خۆم 
حــەز دەكەم لە ریزی یەكێك لە یانەكانی ریال 
مەدرید، پاریس ســان جێرمان یان چێلســی دا 

كار بكەم.

یاریزانــی بەلژیكــی یانــەی چێڵســی ئینگلیــزی ئیدیــن 
هازارد رەتیكردەوە هیچ كێشــەو ناخۆشــیەك لەنێوان خۆی و 
مۆرینهــۆی راهێنەری یانەكە هەبێت بەتایبەت بەم دواییانە 
دەنگــۆی زۆر بڵاوبویــەوە لەمــەڕ تێكچونی پەیوەندی نێوان 
مۆرینهۆ و هازارد لەژووری خۆگۆرین. هازاردی باشــترین 
یاریزانــی خولــی پریمەرلیــگ لــەوەرزی رابــردوو دووچاری 
رەخنــەی زۆربۆتــەوە لەنێویشــیان نارەزایەتــی مۆرینهــۆی 
راهێنــەر، چونكــە ناوبــراو لەم وەرزەدا ئاســتی وەك پێویســت 
پێشكەش نەكردوە، بۆیە ئەگەر لەهەوڵی مانەوەی تواناكانی 
بێت وەك وەرزی رابردوو ئەوا دەبێت زیاتر خۆی ماندو بكات. 
لای خۆیــەوە پێگــەی كالچــۆ میركاتــۆ لەزاری هــازاردەوە 
بڵاویكرۆتەوە هیچ كێشــەیەكم لەگــەلأ مۆرینهۆی ڕاهێنەر 
نیە و ئەو باشــترین ڕاهێنەرە بۆ یانەی چیڵســی و هیوامان 
زۆرە لەگەلأ ئەو ڕاهێنەرە نازناوی زۆر بەدەست بێنینن بەڵام 
رەنگــە بــۆ ئەم وەرزە ئەســتەم بێت، بەڵكو لــەوەرزی داهاتوو 
بــەدی دێــت. پێویســتە بوترێت هــازارد لە18 یــاری رابردوو 
هیــچ گۆڵێكــی تۆمــار نەكــردوەو دەنگۆی زۆریــش هەبوو 

بگوازرێتەوە ریزی یانەی ریال مەدریدی ئیسپانی.

بەرشەلۆنە خۆی بۆ وەرزی 
گواستنەوەی زستانە ئامادە دەكات

ڕاپۆرتــە ڕۆژنامەوانیەكانــی ئیســپانیا ئاماژەیــان بۆكــردوە لویس ئەنریكــی ڕاهێنەری 
یانەی بەرشلۆنە چاوی خستۆتە سەر هەردوو یاریزان پاولۆ دیبالای هێرشبەری یانەی یۆڤانتۆس 

و میرالیــم بیانیچــی یاریزانــی ناوەڕاســتی یانــەی رۆما لەماوەی گواســتنەوەی زســتانە. لەمبارەیەوە 
ڕۆژنامەی ئەلماندۆ دیپۆرتیڤۆی كەتەلۆنی بڵاویكردۆتەوە لویس ئەنریكی ڕاهێنەری یانەی بەرشــلۆنە 
تاقیكردنەوەیەكی پێش وەختەی هەیە لەگەڵ یاریزانی بۆسنی بینانیچ لەرۆما لەو كاتەی راهێنەری تیپە 
ئیتالیەكە بوو لەوەرزی 2011- 2012 بۆیە ناوی ئەو یاریزانەی خســتۆتە ســەر میزی گفتوگۆ بۆ ئەویە 
لەمیركاتــۆی داهاتــوو لەســەر داوای ئەنریكــی راهێنەر بۆندی لەگەڵ ببەســتریت. شــایەنی وتنە بۆســنی 
میرالیم بینانیچ بەپێی بۆندێك لەگەڵ یانەی رۆما پەیوەستە تا ساڵی 2018 و بری پارەی ئەو یاریزانە لە 
ماوەی گواستنەوەی زستانە 30 ملیۆن یۆرۆیە، بەڵام بەپیی رۆژنامەی لاجازیتا دیلۆ سپۆرتی ئیتالی 
یانــەی رۆمــا داوای 40 ملیــۆن یۆرۆ دەكات. هەرچــی یاریزانی ئەرژەنتینی دیبالا كە ناوی لەنیو 
ریزی یانەی كەتەلۆنیەكە دێت دوای رۆیشــتنی یاریزانی باڵی ئەو تیپە پیدرۆ رۆدریگز، لای 

خۆیەوە ئەنریكی بەیاریزانێكی بەتوانای دادەنێت بۆ پڕكردنەوەی هەر بۆشاییەك لەباڵەكان 
هەبێــت، بۆیــە لەهەوڵــی هێنانی ئەو یاریزانەیە لە كانونــی دووەمی 2016. دیبالا 

لەگەڵ یۆڤی تا 2020پەیوەستە و بری فرۆشتنی ئەو یاریزانە لەبازاری 
گواستنەوە 28 ملیۆن یۆرۆیە، بەڵام داوای 40 ملیۆن یۆرۆ 

دەكات لەبەرامبەر دەست بەرداربوونی.

زاخۆ 140هەزار دۆلار بۆ سێ 
یاریزان تەرخان دەكات

بەمەبەســتی بەهێزكردنی ریزی پێكهاتەی یانەكەی و بەدەســتهێنانی 
ئەنجامــی شایســتە لــە یارییەكانــی قۆناغــی دووەمــی خولــی نایابی 
یانەكانی عێراقی، لەگەڵ ئەوەشــدا كارگێڕانی یانەی وەرزشــیی زاخۆ 
لەگــەڵ مۆركردنــی گرێبەســت لەگــەڵ ســتافی راهێنــەر ژمارەیــەك 
گرێبەســتی جۆراوجۆریــان ئەنجامــدا لەگــەڵ یاریزانانــی پیشــەگەری 
بیانی، بەڵام لە كۆی ئەنجامدانی هەشت یاری لە خولەكە نەیانتوانی 
ئەنجامی شایستە بەم یاریزانانە بەدەست بهێنن، بۆیە دەستەی كارگێڕی 
بــە هــاوكاری دەســتەی راهێنەرانی لە چەنــد رۆژی رابردوو ژمارەیەك 
یاریزانانی ریزی یانەكەیان دوورخستەوە بە بیانووی جۆراجۆر بۆ ئەوەی 
بتوانــن ژمارەیــەك لــە یاریزانانــی پیشــەگەری باشــتر بهێنــن بۆ ریزی 
یانەكە، لەم ناوەشــدا یانەی زاخۆ زیاتر لە 6یاریزانی دوورخســتۆتەوە لە 
شوێنی ئەوانیش هەوڵ دەدەن بە یاریزانانی پیشەگەر شوێنی ئەوان پڕ 
بكەنــەوە. لــە رۆژانی رابردوودا یانــەی زاخۆ بە بڕی 140هەزار دۆلار 
گرێبەستی لەگەڵ سێ یاریزانی پیشەگەری هەڵبژاردەی لیبیا كرد و 
هەر ســێیانی هێنایە ریزی یانەكە، بەنیازیشــە چەند یاریزانێكی تریش 
پەلكێشــی ریــزی یانەكــەی بكات. لــە بارەی هێنانی ئــەم یاریزانانەش 
خەلیــل ئەحمەد ســكرتێری یانەی وەرزشــیی زاخــۆ بۆ گۆڤاری گوڵان 

گوتی: »وەكو بەرنامەی خۆمان ئێمە ئەمساڵ ژمارەیەك لە یاریزانانی 
پیشەگەرمان هێنابووە ریزی یانەكەمان، بەڵام دوای ئەنجامدانی هەشت 
یــاری نەمانتوانی ســوود لــە تواناكانی ئەوان وەربگرین، بە مەبەســتی 
بەهێزكردنــی ریــزی پێكهاتــەی یانەكەمــان بــۆ یارییەكانــی قۆناغــی 
دووەمی خولی نایابی یانەكانی عێراقی بەفەرمی گرێبەستمان لەگەڵ 
هەریــەك لــە یاریزانــان )عەبدولســەلام فــەرەج، موهەننــەد بوعەجیلــە، 
ســالم فەتحــی خەلیفــە( كــرددوە كــە لــە ریــزی هەڵبــژاردەی لیبیان و 
پیشــووتریش لــە خولەكانــی ئــوردەن و لیبیــا یارییــان كــردووە، ئێمــە بە 
فەرمی گرێبەستمان لەگەڵیان كردووە تاكو كۆتایی ئەم وەرزەی خولی 
نایابی یانەكانی عێراق، مۆركردنی گرێبەست لەگەڵ ئەم یاریزانانەش 
لەســەر داوای دەســتەی كارگێڕی یانەی وەرزشی زاخۆ بووە و ستافی 
راهێنەران ئاستی ئەم یاریزانانەیان نەبینیوە، پێشتریش ستانی راهێنەری 
یانەكەمــان چەنــد یاریزانێكــی دیــاری كردبــوو، بــەڵام ناوبــراو ئاســتی 
ئەوانــی بــەدڵ نەبــوو هــەر چەندە خۆیشــی هێنابووی، لە بــارەی بڕی 
گرێبەســتەكانیانیش خەلیــل گوتــی: »نرخــی هەرســی یاریزانەكــەش 
دەگاتە 140هەزار دۆلار ئێمە، لە هەوڵی ئەوەشــداین یاریزانی دیكەی 

بەتوانا بۆ ریزی یانەكەمان بهێنین.

دهۆك 
چاوی لە نازناوی 

جامی عێراقە

لەگــەڵ ئــەوەی ئــەم وەرزە یانــەی وەرزشــیی دهــۆك نەیتوانیــوە 
ئەنجامێكــی وا دڵخۆشــكەر پێشــكەش بــكات لــە یارییەكانی خولی 
نایابــی یانەكانــی عێراقــی كــە ببێتــە هــۆكار بــۆ دڵخۆشــكردنی 
هاندەرانــی یانەكەی، دوای ئەنجامدانی هەشــت یــاری یانەكە تەنیا 
خاوەنی 4خاڵە لە پلەی كۆتایی ریزبەندی یانەكان دێت، بە هۆكاری 
خراپی ئەنجامی یانەكەی لەم خولەكە ســائیر جەســامی راهێنەریش 
دەســتی لــە مەشــقی یانەكــە كێشــایەوە و لــە شــوێنی ئــەم راهێنەرە 
عەرەبــەش كارگێڕانــی یانەكە ئەمســاڵ جیاواز لە ســاڵان پەنایان بۆ 
راهێنەرێكــی كوردی شــارەكەیان بــرد، راهێنەری ناوبراویش لە یەكەم 
دەســتبەكار بوونــی ســەركەوتنێكی بــە نرخــی پێشكەشــی هاندەرانی 
یانەكــەی كــرد لــە جامــی عێراقی، لــەم جامەش یانەكــە چاویان لە 
ســەركەوتنی زیاترە گەیشــتنە بە یاری كۆتایی جامی عێراق.« لە 
بارەی درێژەدان بە ئەنجامی شایســتە، ئاشــتی مستەفا بۆ گۆڤاری 

گــوڵان گوتــی: »ئێمــە ئامادەكارییەكانــی خۆمان بــەردەوام كردووە 
بــۆ ئــەوەی بتوانیــن ئەمانجێك بپێكین، لە جامــی عێراقیش چاومان 
لە ئەنجامی شایســتەیە، لە یەكەم یاریشــم وەكو راهێنەر توانیمان لە 
نەفت ببەینەوە، جگە لەوەش ئێمە لە ئێستادا گەیشتووینەتە قۆناغی 
هەشتەمی خولەكە و چاومان لەوەیە هەنگاوەكان یەك لە دوای یەك 
ببڕین بۆ ئەوەی بگەینە یاری كۆتایی جامی عێراق كە ئەوەش خۆ 
لە خۆیدا دەســتكەوتێكی گەورەیە لە خولەكەدا.« لە بارەی هێنانی 
یاریزانانیــش گوتــی: »ئێمە لە هەوڵەكانــی خۆمان دەدەین كە چەند 
یاریزانێكــی بەتوانــا بهێنن بــۆ ریزی یانەكەمان هەوڵیــش دەدەین لەم 
گواســتنەوەی كاری خۆمــان بكەیــن، بــەڵام ئێمە گرفتــی داراییمان 
هەیــە، ئەگــەر بتوانین ئەم گرفتە چارەســەر بكەیــن، دڵنیام دەتوانین 
لــە جامــی عێــراق و خولــی فۆكســی یانــەكان ئەنجامــی زۆر بــاش 

بەدەست بهێنین.«

